
Қорақалпоғистон республикасида асосан тинч намойишларни бостириш учун 
хавфсизлик кучлари ноқонуний куч ишлатди ва намойишлар ташкилотчилари деб 
ҳисобланган 22 киши сиёсий сабабларга асосланган айбловлар билан судланди. 
Қонунчилик ислоҳотлари фуқаролик жамиятининг давлат сиёсатини муҳокама 
қилишда иштирок этишига кенг имконият яратган бўлишига қарамасдан сўз 
эркинлиги, уюшмалар ва тинч йиғинлар эркинлиги қаттиқ назорат остида қолмоқда. 
Дискриминацион гендер стереотиплари аёллар, қизлар ва ЛГБТИ вакилларига қарши 
зўравонликнинг олдини олиш ва улар учун адолатни таъминлашга тўсқинлик қилди. 
Эркаклар ўртасидан иккиёқлама розилик билан бўладиган жинсий алоқалар 
жиноятлигича қолмоқда.  

Дастлабки воқеалар 

Июнь ойида таклиф қилинган конституциявий тузатишлар ичида Қорақалпоғистоннинг 
Ўзбекистон таркибидаги мухториятидан маҳрум қилувчи ўзгартирув ҳам бор эди. Бу 
Қорақалпоғистон бўйлаб мисли кўрилмаган оммавий норозириликларга сабаб бўлди 
ва 1 июль куни вилоят маркази Нукус шаҳрида ўн минглаб кишиларнинг тинчлик 
намойиши учун тўпланиши билан авжига чиқди. Хавфсизлик кучлари намойишчиларни 
тарқатиб юбориши оқибатида камида 21 киши, жумладан, 4 ҳуқуқ-тартибот органлари 
ходими ҳалок бўлди ва юзлаб кишилар жароҳат олди. Кейинчалик бу ўзгартирув бекор 
қилинди. 28 ноябрь куни Қорақалпоғистон ташқарисида жойлашган Бухоро шаҳрида 
намойишлар ташкилотчилари деб ҳисобланган 22 киши устидан сиёсий сабабларга 
асосланган айбловлар билан суд жараёни бошланди.  

Ҳаддан ташқари куч ишлатиш 
Ноябрь ойида Human Rights Watch томонидан чоп этилган текшириш фаоллар ва инсон 
ҳуқуқлари ҳимоячиларининг Нукус ва Қорақалпоғистоннинг бошқа ҳудудларидаги 
тинчлик намойишларини тарқатиш учун хавфсизлик кучлари ҳаддан ташқари куч ва 
“оқлаб бўлмайдиган ўлимга олиб келган куч” ишлатгани ҳақидаги даъволарини 
тасдиқлади. Уларнинг далиллари “ўқотар қуроллар ва эҳтиётсизлик билан 
қўлланилганда оғир жароҳатлар ва ўлимга олиб келиши мумкин бўлган гранаталар ва 
бошқа турли қуроллардан фойдаланилган”ига ишора қилади. Мустақил экспертлар 
томонидан тасдиқланган видеотасвирларда намойишчилар портловчи моддалар, 
жумладан, граната оқибатида етказиладиган жароҳатларга хос бўлган оғир тери 
жароҳатлари ва танада турли очиқ жароҳатлар олганликлари акс этган. Шунингдек, 
юзлаб намойишчилар асоссиз ҳибсга олинган ва қамоқда бирор кимса билан мулоқот 
қилишдан маҳрум қилинган ва қийноққа солинган.  

Июль ойидан ташкил этилган парламент тергов қўмитасининг маълумот сўровидан 
сўнг, бош прокурор декабрь ойида ҳаддан ташқари куч ишлатилгани ҳақидаги 
ҳисоботларга асосланиб, алоҳида тергов бошланганини тадиқлади.  

 



Сўз эркинлиги 

Қонунчилик ислоҳотлари қонунчилик, сиёсий ва ижтимоий масалалар бўйича 
жамоатчилик маслаҳатларини кенгайтиришни, шунингдек, ҳукумат ва фуқаролик 
жамияти ташкилотлари ўртасидаги ҳамкорликни такомиллаштиришни кўзда тутган эди. 
Шунга қарамасдан, сўз эркинлиги ҳуқуқига нисбатан чекловлар ҳамон мавжуд ва 
Ахборот кодекси лойиҳаси “жамиятга ва ҳукуматга нисбатан ҳурматсизлик” ёки 
“ҳақорат қилувчи” деб топилган ахборотни тартибга солишни таклиф қилади. Танқидий 
фикрларни, одатда, блоггерларни, айблаш, уларга жарима солиш ва ҳибсга олиш 
давом этмоқда. Оммавий ахборот воситаларида цензура давом этмоқда.  

Қорақалпоғистондаги оммавий намойишлардан сўнг, ҳукумат ахборот тарқалишини 
самарали назорат қилди ва ўз медиа платформаларида конституциявий тузатишларни 
танқид қилган ёки намойишларда иштирок этган қорақалпоқ блоггерлари ва 
журналистларини таъқибга олди.  

Мустақил қорақалпоқ журналисти Лолагул Каллиханова Бухорода ноябрь ойида 
намойишлар ташкилотчилари деб ҳисобланган кишилар устидан суд бошлангунига 
қадар, Ўзбекистон пойтахти Тошкенда қамоқда бирор кимса билан мулоқот қилишдан 
маҳрум қилинган ҳолда ҳибсда ушлаб турилган. Тарафдорларининг даъво 
қилишларича, у конституциявий тузумни ағдаришни режалаштириш айбловига иқрор 
бўлиши учун қийноққа солинган.  

Адвокат ва собиқ газета муҳаррири Даулетмурат Тожимуратовни ҳукумат қорақалпоқ 
“сепаратист гуруҳи”нинг раҳбари эканлигида ва ҳокимиятни эгаллаб олиш мақсадида 
хориж “агентлари” билан тил бириктириб, тартибсизликлар ташкил қилганликда 
айбланган. Нукусда 1 июлда тасвирга туширилган видеода у оломонни куч ишлатиш 
йўлига ўтмасликка чақираётгани кўриш мумкин. Тожимуратов 2 июль куни 
Ўзбекистоннинг шимоли-ғарбидаги Хоразм вилоятида жойлашган судгача қамоққа 
олиш жойида бирор кимса билан мулоқот қилишдан маҳрум қилинган ҳолда ҳибсда 
ушлаб турилган. У ҳибс вақтида қийноққа солинганини судга билдирди.  

Уюшма эркинлиги  

Ноябрь ойида нодавлат ташкилотлар ва фуқаролик жамияти фаоллари коалицияси 
ҳукуматни лойиҳаларни координациялаш ва хорижий грантларни амалга ошириш учун 
нодавлат ташкилотларни ҳукумат томонидан тайинланган “миллий ҳамкорлар” билан 
ишлашга мажбур қилувчи қарорни бекор қилишга чақирди. Дастлаб жамоатчилик 
ўртасида муҳокама қилинмасдан июнь ойида қабул олинган бу қарор шундоқ ҳам 
амалга ошириш қийин бўлган хориж грантларини тасдиқлаш жараёнига яна қўшимча 
бюрократик талаблар юклаши нодавлат ташкилотларни ташвишга солаётгани 
билдирилди. 

Дискриминация 
Гендер стереотиплари ва дискриминацион анъанавий оилавий қадриятлар ва маданий 
меъёрларга урғу бериш аёллар, қизлар ва ЛГБТИ шахслар ҳуқуқларини амалга 
оширишни олдинга суришда тўсқинлик қилишда давом этмоқда. 

Август ойида Ўзбекистон республикаси вазирлар маҳкамаси таклиф қилган янги қарор 
ички ишлар органларига интим хизмат кўрсатувчилар, бесоқолбозлар, гиёҳвандлик 
воситаларини игна орқали қабул қилувчилар ва умуман, “хавфли гуруҳ”га кирувчи 
шахсларни ғайриихтиёрий равишда тиббий текширувдан ўтказишга ваколат беради.  



11 ноябрь куни Тошкент шаҳар суди блоггер Севинч Садуллаевани беш кунлик 
маъмурий ҳибсга олиш ҳақида ҳукм чиқарди. Бунга сабаб, у ижтимоий ва маданий 
аёлларга хос бўлган ахлоқ ва кийиниш меъёрларини писанд қилмаслигини намойиш 
этувчи видео ва расмларни ўз ижтимоий медиа саҳифасига жойлаштирганидир. У 
барча материалларни ўчириб ташлашга ваъда берганидан сўнг, муддатидан бир кун 
аввал озод қилинди.  

Гендер зўравонлик 

Ҳукумат аёлларга нисбатан зўравонлик, жумладан, оиладаги зўравонлик кенг 
тарқалган бўйича қолаётганини тан олди, лекин аёлларнинг адолат ва ҳимоя 
хизматларидан фойдаланиш имкониятларини яхшилаш давлат сиёсатининг устувор 
йўналишларидан бири эканлигини таъкидлади.  

Президентнинг “оила ва хотин-қизларни тизимли қўллаб-қувватлаш”ни 
жадаллаштириш тўғрисидаги фармони “аёлларнинг ҳуқуқлари ва қонуний 
манфаатларини ҳимоя қилиш”ни таъминлашга қаратилган бўлиши керак эди. Аммо 
бунинг ўрнига бу фармон гендер зўравонлик ҳолатларида жиноий жавобгарликка 
тортиш ўрнига оилавий воситачилик, тушунтириш ишлари олиб бориш ва яраштиришни 
олдинга суради. Бундай йўл тутиш CEDAW комитети томонидан март ойида берилган 
тавсияларга зид келади.1 

Март ойида БМТ Иқтисодий, ижтимоий ва маданий ҳуқуқлар бўйича қўмитаси (CESCR) 
Ўзбекистон ҳукуматига “Оиладаги зўравонлик тўғрисида”ги қонун лойиҳасини қабул 
қилишни тезлаштиришни тавсия қилган эди, аммо декабргача бу масалада ҳеч қандай 
муваффақиятга эришилмади.  

Ички ишлар вазирлиги, октябрь ойи ҳолатига кўра, зўравонликдан жарбланган 32 782 
нафар аёл ва қизларга ҳимоя ордери берганини маълум қилди. Аёллар ҳуқуқлари 
бўйича фаолларнинг таъкидлашларича, бу зўравонлик ҳолатларининг ҳақиқий 
сонининг бир қисми холос, чунки жамиятда уят ва таъқиб қилиниш қўрқуви кўплаб 
аёлларни зўравонлик ҳақида хабар беришдан тўхтатади.  

ЛГБТИ шахсларнинг ҳуқуқлари 
30га яқин киши эркаклар орасида иккиёқлама розилик асосида жинсий алоқада 
бўлганликлари учун ҳибсда қолмоқда. БМТ Иқтисодий, ижтимоий ва маданий ҳуқуқлар 
бўйича қўмитаси ўзбек расмийларини бундай алоқаларни жиноят тоифасидан чиқариб 
ташлашга чақирди ва “ЛГБТИ шахсларни қўрқитиш, таъқиб қилиш, уларга қарши 
зўравонлик ва стигманинг кенг тарқалганлигидан” чуқур хавотирда эканлигини 
билдирди. Декабрь ойида расмийлар “бир жинслилар ўртасидаги ғайритабиий 
алоқалар”ни тарғиб қилишни таъқиқлашни таклиф қилишди.  

Иқлим инқирозини бартараф эта олмаслик 
Орол денгизининг кескин қуриши миллионлаган одамлар учун жиддий экологик, 
ижтимоий, иқтисодий оқибатларга олиб келди, шунингдек, уларнинг саломатликларига 
ҳам хавф солмоқда. Ҳукумат иқлим ўзгариши таъсирини кенг кўламли экологик 
лойиҳалар орқали юмшатишга интилди, аммо иқлим ўзгариши ва унинг оқибатларига 
қарши кураш чоралари иқтисодий ўсиш билан боғлиқ бўлди. Март ойида БМТ 

 
1 Violence Against Women in Eastern Europe and Central Asia: Protect Women from Violence During Crisis and 
Beyond, 14 December 

Иқтисодий, ижтимоий ва маданий ҳуқуқлар бўйича қўмитаси Ўзбекистон “иқлим 
ўзгаришининг аҳолига таъсирини бартараф этиш учун етарлича мослаштириш 
чораларини кўрмаган”ини таъкидлади. Фаоллар иқлим ўзгаришидан энг кўп зарар 
кўрувчи манфаатдор томонлар (стейкхолдерлар) билан мазмундор маслаҳатлар 
ўтказилмаётганидан хавотирда қолмоқдалар.  

 

 


